
რეზონანსი 
"60% თვლის, რომ არჩევანი არა აქვს" - რას გვეუბნება NDI-ის კვლევა (რეზონანსი) 
ავტ.: ეკატერინე ბასილაია

პოლიტოლოგების შეფასებებით, NDI-ს კვლევამ კიდევ ერთხელ დაადასტურა, რომ პოლიტიკური პროცესების მიმართ ნიჰილიზმია.

ექსპერტ გია ხუხაშვილის თქმით, მონაცემები ნათლად ადასტურებს, რომ მმართველ პარტიასა და მოსახლეობას შორის დისტანცია სულ უფრო იზრდება.
ნიჰილიზმზე საუბრობს სოსო ცისკარიშვილიც. მისი თქმით, საზოგადოება არათუ რომელიმე პარტიას არ უჭერს მხარს, არამედ მას პოლიტიკური პროცესები საერთოდ არ აინტერესებს. 

საპარლამენტო უმრავლესობაში, ტრადიციისამებრ, აცხადებენ, რომ ენ-დი-აის კვლევა რეალობას აცდენილია.

პარლამენტის თავმჯდომარე ირაკლი კობახიძე კვლევას უკრაინიდან ეხმაურება და აცხადებს, რომ პარტიაში ურჩევნიათ, საკუთარ შიდა კვლევებს დაეყრდნონ და მის საფუძველზე განსაზღვრონ ამოცანები და მიზნები, ხოლო რადგანაც შიდა კვლევა ბოლო პერიოდში არ ჩაუტარებიათ, "შედარებას ვერ გააკეთებს".

ეკა ბესელიას თქმით, მთავარია, რომ ტენდენცია იგივეა - მმართველ ძალას აქვს მოსახლეობის მეტი მხარდაჭერა, "ციფრებთან დაკავშირებით კი ცდომილება ყოველთვის იყო და სიზუსტის მოლოდინი არავის აქვს."

გუგული მაღრაძე მიიჩნევს, რომ "თუკი ადამიანმა არ იცის, ვინ არის მისი მაჟორიტარი, შეიძლება ეს იმას მოწმობდეს, რომ მას არ ჰქონდა ისეთი პრობლემა, რომ დასჭირვებოდა მაჟორიტარი".

პარლამენტის ვიცე-სპიკერ თამარ ჩუგოშვილის თქმით კი, "მაჟორიტარების ცნობადობის ამაღლების კუთხით გასაკეთებელია ბევრი რამ და პარლამენტი ამ მიმართულებით უნდა გააქტიურდეს."

კვლევებს არ ენდობა "პატრიოტთა ალიანსი". მათგან განსხვავებით, კვლევას ნდობას უცხადებენ როგორც „ნაციონალები", ასევე „ევროპული საქართველოს წარმომადგენლებიც.  "ნაცმოძრაობის" წევრმა თინა ბოკუჩავამ აღნიშნა, პოლიტიკური განწყობის შესწავლამ კიდევ ერთხელ დაადასტურა, რომ ქვეყანაში მთავარი ოპოზიციური ძალა "ნაციონალური მოძრაობაა", "ოცნების" მიმართ ნდობა კი დღითი დღე მცირდება.
გამზარდია: წინა ხელისუფლების დროს სისტემა ბევრად უფრო სასტიკი იყო, მაგრამ გამართული (რეზონანსი) 
ავტ.: ნინო ქეთელაური

ინტერვიუ არჩილ გამზარდიასთან 

არჩილ გამზარდია ბოლო პერიოდის პროცესებს აფასებს და აცხადებს, რომ პოლიტიკური ველი გასაახლებელია, თუმცა, ახალი სახეების ნაკლებლობაა, რის გამოც ამომრჩეველი ინდიფერენტული გახდა. გამზარდია მაჟორიტარების ფუნქციის დაკარგვაზეც საუბრობს და ხაზს უსვამს, რომ ამომრჩევლებიცა და მაჟორიტარებიც პარტიულ ელიტაზე არიან ორიენტირებულები და საკუთარ საჭიროებას ვერ აცნობიერებენ. 
კითხვაზე, შესაძლებელია თუ არა მიხეილ სააკაშვილის ექსტრადირება, არჩილ გამზარდია ამბობს, რომ ამ ეტაპზე ქართული სახელმწიფო სამართლებრივი პროცესის საწარმოებლად მზად არ არის. 

ანალიტიკოსი კრიმინალის გახშირებულ ფაქტებზეც ამახვილებს ყურადღებას. – „ჩნდება ვარაუდი, რომ ხელისუფლებამ ან არ იცის, პროცესები როგორ მართოს და იღებს გაუგებარ შედეგებს, ან მეორე, უარესი ვარიანტი, სახელმწიფოში არსებობენ პროვილეგირებული ჯგუფები. ჯამში, შეგვიძლია ვთქვათ, რომ სისტემის გაუმართაობასთან გვაქვს საქმე. თუკი წინა ხელისუფლების დროს საქმე გვქონდა ბევრად უფრო სასტიკ, მაგრამ გამართულ სისტემასთან, დღეს ეს მანქანა მუშაობს უცნაურად, ადამიანების რაღაც ნაწილის მიმართ ისეთივე სასტიკი და ულმობელია, ნაწილისთვის კი სრულიად მოშლილი“, - აცხადებს გამზარდია. 

აფხაზეთსა და ცხინვალის რეგიონში ტვირთის შემოწმებას რუსეთი კვლავ აჭიანურებს (რეზონანსი) 

ავტ.: თიკო ოსმანოვა

საქართველო-რუსეთის საზღვრებზე ტვირთის ბრუნვის მონიტორინგის საკითხს რუსეთი კიდევ ერთხელ აფერხებს. უკვე ერთი თვეა, რაც ქართულმა მხარემ შვეიცარიულ კომპანიასთან კონტრაქტი გააფორმა. ჯერი მოსკოვზეა, თუმცა რას აპირებს ჩრდილოელი მეზობელი, უცნობია. რუსეთთან ურთიერთობის საკითხებში პრემიერ-მინისტრის სპეციალური წარმომადგენელი ამ საკითხით 31 იანვარს პრაღაში კიდევ ერთხელ დაინტერესდება.

ექსპერტ მამუკა არეშიძის თქმით კი, თავის დროზე "ნაციონალურმა მოძრაობამ" მოუფიქრებელ დოკუმენტს მოაწერა ხელი, თუმცა მათ მაშინ სხვა გამოსავალი არ ჰქონდათ. შესაბამისად, ამ დოკუმენტის იმპლემენტაცია ქართული მხარისთვის არაფრის მომცემი იქნება.

"ეს ხელშეკრულება მე პირადად არ მომწონს, მიმაჩნია, რომ საქართველოსთვის არანაირი სიკეთის მომტანი არ არის. ადამიანურად შემიძლია გავუგო მაშინდელ ხელისუფლებას, თუმცა ამ ხელშეკრულებას აქვს სისუსტეები. მაგალითად, აფხაზეთის შემთხვევაში მონიტორინგს ექვემდებარება მხოლოდ საავტომობილო გზით შემოტანილი ტვირთი. თანაც მხოლოდ საბუთებს შეამოწმებენ და მორჩა. საზღვაო და საავიაციო ტვირთის შემოწმების უფლება არ აქვთ", - აცხადებს არეშიძე. 
ბოლო ათწლეულის ინფლაცია საგანგაშოა, ფასები შეიძლება გაორმაგდეს - ამის მიზეზი იმპორტზე მზარდი დამოკიდებულებაა (რეზონანსი) 
ავტ.: მარი ჩიტაია

სტატიაში ნათქვამია, რომ ინფლაციის ზრდის ტემპი რეკორდულ მასშტაბს აღწევს. კვლევამ დაადასტურა, რომ ბოლო 10 წელიწადში ქვეყანაში ინფლაცია 45%-ით არის გაზრდილი.  ჟურნალისტის ცნობით, თუ ასეთი ტენდენცია გაგრძელდა, მომდევნო 10 წელიწადში ეს მაჩვენებელი შეიძლება გაორმაგდეს.

ცოტა ხნის წინ გამოქვეყნდა საკონსულტაციო კომპანიის კვლევა. მიმოხილვა საქართველოს ეკონომიკის 2007-2017 წლების პერიოდს მოიცავს. კვლევის თანახმად, ყველაზე მეტად ფასები ალკოჰოლურ სასმელებსა და თამბაქოზე (90,4%), ასევე ჯანდაცვის ჯგუფში შემავალ მომსახურებაზე (78%) გაიზარდა, თუმცა შეინიშნება ფასების კლებაც. კერძოდ, ტანსაცმელსა და ფეხსაცმელზე ფასები - 32%-ით, კავშირგაბმულობაში კი 6,8%-ით შემცირდა.

მიმოხილვის მიხედვით, ყველაზე მეტად ფასები - ქუთაისში, ყველაზე ნაკლებად კი გორში გაიზარდა. აქვე უნდა აღინიშნოს, რომ სამომხმარებლო პროდუქცია ბოლო 10 წლის განმავლობაში, საშუალოდ, წლიურად 4,6%-ით ძვირდებოდა. ფასების კლება მხოლოდ ერთხელ - 2012 წელს მოხდა, 2013 წლიდან კი კვლავ მატება განაგრძო.

სპეციალისტები ინფლაციის ზრდის მთავარ მიზეზად იმპორტზე გადაჭარბებულ დამოკიდებულებას მიიჩნევენ. სტატისტიკოსი სოსო არჩვაძე ამბობს, რომ ინფლაციასთან დაკავშირებით გრძელვადიანი პროგნოზი არ იქნება ზუსტი, თუმცა მომდევნო 2-3 წლის პროგნოზი მეტ-ნაკლებად დამაიმედებელია. თუ რაიმე ფორსმაჟორული გარემოება არ შეიქმნა, ფასები მნიშვნელოვნად აღარ მოიმატებს.

ანალიტიკოს შოთა გულბანის აზრით, ბოლო წლებში ინფლაციის განსაზღვრაზე განსაკუთრებული გავლენა მოახდინა აქციზის გადასახადის მუდმივმა ზრდამ, რაც ფასებზე ადეკვატურად აისახა. გულბანიც ეთანხმება სოსო არჩვაძის მოსაზრებას, რომ უახლოეს წლებში ინფლაციის მნიშვნელოვნად მატება მოსალოდნელი არ არის. 

ღარიბ-ღატაკ რაიონებს გამდიდრებული ჩინოვნიკები ეყოლება - რატომ უნდა ჰქონდეთ რუსთაველ მოხელეებს 4500 ლარის ანაზღაურება? (რეზონანსი) 
ავტ.: ნათია ლომიძე

სტატიის თანახმად, საქართველოში საჯარო მოხელეებისთვის ანაზღაურების ზრდის ტენდენცია შეუჩერებელია. ჟურნალისტი წერს, რომ საქართველოს რეგიონებს სიღარიბე ხრავს, ღატაკ რეგიონებს კი მდიდარი ჩინოვნიკები მართავენ. ავტორის აზრით, მაღალი თანამდებობრივი სარგო ქრთამის აღებისგან დაცვის საშუალება არ არის და ეს პრაქტიკამ არაერთხელ დაადასტურა. 
გამოცემის ცნობით, თვითმმართველ ერთეულებში ჩინოვნიკების ხელფასები და დანამატები გააერთიანეს და თანამდებობის პირებმა ოფიციალურად დაიკანონეს მაღალი შემოსავალი.

სტატიაში მოყვანილია რუსთავისა და თბილისის მერიის მაღალჩინოსნების თანამდებობრივი სარგოს ოდენობა და ნათქვამია, რომ ასეთივე ტენდენციაა ქვეყნის რეგიონებშიც. 

სამართლის სფეროს სპეციალისტი აკაკი ჩარგეიშვილი მიიჩნევს, რომ თანამდებობრივი სარგოს განსაზღვრისას ზომიერებაა საჭირო, რადგან არ შეიძლება ქვეყანაში სადაც 180 ლარია პენსია, საჯარო მოხელე 6000 ლარიან ხელფასს იღებდეს. 

„ავიღოთ ქალაქი რუსთავი, რომელიც არ გამოირჩევა განსაკუთრებული შემოსავლებით. რატომ უნდა ჰქონდეთ იქ მოხელეებს 4500 ლარის ანაზღაურება? ეს უთანაბრობაზე მეტყველებს. ორ უკიდურესობას შორის არის დღეს ქვეყანა და ამის დაბალანსება აუცილებელია", - განუცხადა "რეზონანსს" ჩარგეიშვილმა.
მსგავსი პოზიცია აქვს ანალიტიკოს მერაბ ჯანიაშვილსაც, რომელმაც ყურადღება გაამახვილა როგორც თბილისის, ასევე რეგიონების მუნიციპალიტეტების თანამშრომელთა ხელფასზე. მისი თქმით, დანამატებმა და პრემიამ ჩვენს ქვეყანაში ძალიან მახინჯი სახე მიიღო, სრულიად დაეკარგა ფუნქცია. 

მერიაში არ ასახელებენ იმ 54 ობიექტს, რომელთაც მშენებლობის ნებართვა შეუჩერდა (რეზონანსი) 

ავტ.: ნინო ქეთელაური

თბილისის მერია იმ 54 ობიექტის სიას არ ასაჯაროებს, რომელთაც მშენებლობის ნებართვა შეუჩერდა. როგორც "რეზონანსს" მერიაში განუცხადეს, ზედამხედველობის სამსახურმა მათგან მიიღო დაპირება, რომ ხარვეზებს გამოასწორებენ, შესაბამისად, მათზე ინფორმაციის გავრცელებისგან ამ ეტაპზე თავს იკავებენ.
სააკაშვილის დეპორტაციის საკითხს კიევის სასამართლო 22 იანვარს განიხილავს (რეზონანსი) 
ავტ.: ია აბულაშვილი

საქართველოს ექსპრეზიდენტ მიხეილ სააკაშვილის განცხადებით, 22 იანვარს კიევის სააპელაციო ადმინისტრაციულმა სასამართლომ, შესაძლოა, მას უკრაინის ტერიტორიაზე ყოფნის უკანასკნელი ლეგალური საფუძველი ჩამოართვას. მისი თქმით, სახელმწიფო საიმიგრაციო სამსახურმა კიევის საოლქო ადმინისტრაციული სასამართლოს მიერ 3 იანვარს მის სასარგებლოდ მიღებული გადაწყვეტილება გაასაჩივრა.

კიევის სააპელაციო ადმინისტრაციულ სასამართლოში საჩივრის განხილვა 22 იანვარს არის ჩანიშნული. 

ანალიტიკოსი ზაალ ანჯაფარიძე მიიჩნევს, რომ უკრაინას დასავლეთისთვის ანგარიშის გაწევა მოუწევს, რადგან მიხეილ სააკაშვილი ის პიროვნებაა, რომელსაც ევროპელი და ამერიკელი პოლიტიკოსები საკუთარი ინტერესებისთვის იყენებენ. 

„საქართველოში სააკაშვილის ექსტრადირების ალბათობა 50/50-ზეა და დამოკიდებულია ბევრ ფაქტორზე, რაც შეიძლება ჩვენ არ ვიცით," - აცხადებს ზაალ ანჯაფარიძე.

გია ხუხუაშვილის აზრით, სააკაშვილის დეპორტაცია შეიძლება მოხდეს პოლონეთში, საიდანაც იგი ბოლოს შევიდა უკრაინის ტერიტორიაზე.

ვახტანგ მაისაია კი ფიქრობს, რომ სააკაშვილის დეპორტაცია ან ექსტრადირება შესაძლებელია. მისი თქმით, ერთადერთი, რაც დანამდვილებით შეიძლება ითქვას არის ის, რომ აშშ საქართველოს ექსპრეზიდენტს პოლიტიკურ თავშესაფარს არ მისცემს, რადგან ამერიკა ამ სტატუსს არავის ანიჭებს. 

"სახელმწიფოს არ შეუძლია ონლაინ გამსესხებლების გაკონტროლება" - ანგარიშის დაყადაღება შეიძლება მხოლოდ სასამართლოს გადაწყვეტილების საფუძველზე (რეზონანსი) 
ავტ.: თამუნა მუკბანიანი
გამოცემის ცნობით, საქართველოში ძალიან მომრავლდა მიკროსაფინანსო ორგანიზაციები, რომლებიც სწრაფ სესხებს გასცემენ. კრედიტის აღება ინტერნეტითაც შეიძლება, თანაც სულ რამდენიმე წუთში. ასეთი სესხის აღებისას მომხმარებელი არ აფორმებს ხელშეკრულებას, მაგრამ თუკი ონლაინსესხების კომპანია კონკრეტული მომხმარებლის წინააღმდეგ სარჩელს შეიტანს, სასამართლოს გადაწყვეტილების საფუძველზე, აღსრულების ეროვნულ ბიუროს შეუძლია, მომხმარებლის საცხოვრებელ მისამართზე ნებისმიერი ნივთი დააყადაღოს. უცნობია, რის საფუძველეზე ჩივის სესხების გამცემი მიკროსაფინანსო ორგანიზაცია, როცა არ არსებობს არც ონლაინ და არც წერილობით გაფორმებული ხელშეკრულება.

ფინანსისტი ლია ელიავა  ამბობს, რომ ონლაინ სესხები სრულად დერეგულირებულია და სახელმწიფოს არ გააჩნია მექანიზმი არათუ მომხმარებლის დასაცავად, არამედ იმისთვისაც კი, რომ აკონტროლოს, მალავენ თუ არა გადასახადებს კომპანიები.
ახალი თაობა 
რომან  გოცირიძე: დღეს საქართველო უძრაობის ხანაშია (ახალი თაობა) 

ავტ.: ნონა ცაბაძე 

ინტერვიუ რომან გოცირიძესთან 

რომან გოცირიძის განცხადებით, დღეს საქართველო უძრაობის ხანაშია და ქვეყანა ინერციით ვითარდება. მისი თქმით, პრობლემაა ყველა სფეროში განსაკუთრებით კი ქვეყნის ეკონომიკური განვითარებისა და კრიმინალთან ბრძოლის კუთხით. „ნაციონალური მოძრაობის“ წევრის აზრით, ბრუნდება დაუსჯელობის ტენდენცია და ცალკეული პირები მართლმსაჯულებას თავს ხელისუფლებასთან კავშირებით არიდებენ. 

ოპოზიციონერი პოლიტიკოსი მიიჩნევს, რომ ამის მიზეზი არაფორმალური მმართველობაა და კონკრეტული მინისტრებისა თუ მაღალჩინოსნების პასუხისმგებლობის დაყენება არ ღირს, რადგან ყველაფერს ბიძინა ივანიშვილი წყვეტს. 
„ნაციონალური მოძრაობის“ პოლიტსაბჭოს წევრს თავს დაესხნენ - ლევან ხაბეიშვილი: „ოცნება“ კანონიერ ქურდებთან და ძველ ბიჭებთან არის შეკრული (ახალი თაობა) 

ავტ.: შორენა მარსაგიშვილი 

„ახალი თაობის“ ცნობით, „ნაციონალური მოძრაობის“ პოლიტსაბჭოს წევრ ალექსანდრე კვახაძეს თავს დაესხნენ და სცემეს. კვახაძე მომხდარს პოლიტიკურ მოღვაწეობას არ უკავშირებს და ამბობს, რომ თავდამსხმელები მას ონლაინსესხის გაკეთებას და თანხის გადაცემას სთხოვდნენ. 

ფაქტს კრიმინალის ზრდას უკავშირებს ლევან ხაბეიშვილი. მისი თქმით, ხელისუფლებამ 2012 წელს ძალიან ბევრი დამნაშავე გამოუშვა ციხიდან, რამაც დაუსჯელობის განცდა შექმნა. 
ხაბეიშვილი მიიჩნევს, რომ ქვეყანაში ქურდულ-ქუჩური მენტალიტეტი ბრუნდება და გამოსავალი კრიმინალურ სამყაროსთან დაახლოებული ხელისუფლების შეცვლაშია. – „ქართული ოცნება“ ის პარტიაა, რომლის საარჩევნო კამპანიასაც კანონიერი ქურდები ატარებენ, ძველი ბიჭები კი ამ პარტიის კოორდინატორებად დგანან საარჩევნო უბნებზე. ხელისუფლება, რომელიც ლავას ოღლის სხვა ქვეყანაში გააცილებს, როგორ დაამარცხებს კრიმინალს? ან რას ვითხოვთ ხელისუფლებისგან? მათი წყალობით ჩატაევი თავისუფლად დადიოდა თბილისში“, - აცხადებს ხაბეიშვილი და დასძენს, რომ ქვეყანას სისხლიანი ცხრა წლისა და „ოცნების“ ხუთი წლის წამოსაძახებელი დრო არ აქვს და სახელმწიფოს პროფესიონალები უნდა ჩაუდგნენ სათავეში. 

რამაზ საყვარელიძე: „ნაციონალების“ რეიტინგი კლებადია - „ნიჰილისტური განწყობები, პოლიტიკურ სპექტრთან ერთად, საზოგადოების პრობლემაც არის“ (ახალი თაობა) 
ავტ.: ნათია ხურცილავა 

ინტერვიუ რამაზ საყვარელიძესთან 

რამაზ საყვარელიძე „ახალ თაობასთან“ ინტერვიუში NDI-ს კვლევის შედეგებს განიხილავს და ამბობს, რომ მთავარი პრობლემა, რაც ანალიზით გამოიკვეთა ნიჰილიზმია, რადგან საზოგადოება ქვეყანაში მიმდინარე პროცესების მიმართ ინდიფერენტული ხდება. საყვარელიძის თქმით, ამ საკითხზე არა მხოლოდ ხელისუფლებამ ან ოპოზიციამ, არამედ მთელმა პოლიტიკურმა სპექტრმა უნდა იმსჯელოს. 
საყვარელიძე „ნაციონალური მოძრაობის“ განცხადებასაც ეხმაურება, რომლის თანახმადაც პარტია კვლავ იკავებს მთავარი ოპოზიციური ძალის ნიშას. პოლიტოლოგის აზრით, მონაცემები პარტიას მშვიდად ყოფნის საფუძველს არ აძლევს, რადგან მისი რეიტინგი კლებადია - 2012  წელს 40% იყო, ახლა კი 10%-მდეა შემცირებული. 

თამაზ მეჭიაური: ქუცნაშვილი თიანეთზე კონტროლს კარგავს  - „ოცნების“ ზედა ეშელონებში მიხვდნენ, რომ ერთი კაცის გამო ხალხთან დაპირისპირება არ ღირს (ახალი თაობა) 

ავტ.: შორენა მარსაგიშვილი 

ინტერვიუ თამაზ მეჭიაურთან 

თამაზ მეჭიაური „ახალ თაობასთან“ ინტერვიუში აცხადებს, რომ ზაქარია ქუცნაშვილს საბოტაჟის მცდელობა ჩაუვარდა და თიანეთის ბიუჯეტის პროექტი, სავარაუდოდ, უახლოეს მომავალში დამტკიცდება. მეჭიაურის განცხადებით, ვითარება მას შემდეგ შეიცვალა, რაც „ქართულ ოცნებაში“ მოსახლეობის უკმაყოფილება დაინახეს და მიხვდნენ, რომ ერთი კაცის გამო ხალხთან დაპირისპირება არ ღირს. 
მეჭიაური ბიუჯეტთან დაკავშირებულ საკითხებს კიდევ ერთხელ განმარტავს და ამბობს, რომ საკრებულოსთვის წარდგენილი პროექტი მისი წინამორბედის, ანუ „ქართული ოცნების“ წარმომადგენლის მომზადებული იყო და მან ახალი დოკუმენტის შემუშავება ვერ მოასწრო, რადგან არჩევნების შემდეგ მოვალეობის შესრულებას 15 ნოემბრიდან შეუდგა, ბიუჯეტის წარდგენის ვადა კი 17 ნოემბერს იწურებოდა. 

კითხვაზე, შედის თუ არა ზაქარია ქუცნაშვილის ინტერესებში ხელახალი არჩევნების დანიშვნა, თამაზ მეჭიაური პასუხობს, რომ ამ შემთხვევაში „ქართული ოცნება“ დამარცხდება, რადგან ქუცნაშვილი თიანეთში გავლენას კარგავს. 
რუსებმა საზღვარი ხურჩასთან 200 მეტრით უკან გადასწიეს (ახალი თაობა) 

ავტ.: გულიკო ბალაძე 

ინტერვიუ ვახტანგ ყოლბაიასთან 

ვახტანგ ყოლბაიას განცხადებით, ქართული მხარე ჟენევის მოლაპარაკებების ფორმატში მუდმივად აპროტესტებს უკანონო ბორდერიზაციას, თუმცა, რუსეთის მხრიდან უკანონო საზღვრის 200 მეტრით უკან გადაწევა  ამჯერად კეთილი ნების გამოვლინებად უნდა ჩავთვალოთ. აფხაზეთის მთავრობის თავმჯდომარე აქვე დასძენს, რომ შესაძლოა რუსეთის უკან დახევა გალში ჩატარებულ ინცინდენტების პრევენციისა და მასზე რეაგირების კომისიის სხდომას უკავშირდებოდეს. 

„ტაქტიკური მოსაზრებით შეიძლება იყოს გაკეთებული, თუმცა არ მჯერა. ისე, ვინც ამ საკითხზე მუშაობს, მას ჩვენი შეფასებებით არ უნდა გავუფუჭოთ საქმე. თუ უკან დაიწიეს, შევაფასოთ ეს როგორც კეთილი ნება“, - აცხადებს ყოლბაია. 

